"Kabilang sa mga nasawi sa itinuturing na masaker ay ang kabataan na namamahagi ng tubig sa mga manggagawa. Kinitil ang kanyang buhay, kasama ng kanyang pangarap."

SA PILING NG MGA MANGGAGAWA

SA HACIENDA LUISITA

Isang Repleksyon Para sa Anak ng Pastor na Nag-alay ng Buhay

Nobyembre 16, 2004, mainit ang sikat ng araw, kasagsagan ng pagkilos ng mga manggagawa ng Hacienda Luisita para sa makatarungang pasahod. Sa harapan ng mapanakot na presensya ng armadong hanay ng mga militar at pulis, lalong nagtumibay ang paninindigan ng mga aping manggagawa. Muling nagbanta ang panunupil, lalong nalantad ang mapandahas na layunin ng mga panginoong makapangyarihan na naghahari sa lipunan.

Sa hanay ng mga manggagawa, may mga kaakbay at kapanalig na hindi gaanong napapansin ng karamihan, kahit ng mga mamamahayag - ang hindi maisasantabing ambag at tapat na pakikipagkaisa ng mga kabataan. Kasama ng mga manggagawa, ang mga kabataan ay nakikipagpunyagi, kaakibat sa paglalakbay, batid ang tiyak na layunin para na rin sa kanilang magandang kinabukasan.

Nang hapon na iyon ng Nobyembre 16, hindi makakalimutan ang larawan ng isang kabataan na walang atubiling naghahandog ng kanyang kakayanan. Ang tubig na kanyang inihahatid at ipinamamahagi ay simbolo ng pagtataguyod sa layunin na kanya ring pinaninindigan, tubig na animoy pandilig sa mga halamang uhaw sa pag-aaruga, katulad din ng mga manggagawang pinagkakaitan ng awa at pang- unawa. Ang kanyang ginawa ay nagpapaalaala sa batang paslit na kasama ng limang libong tao, na sumunod kay Jesus sa ilang - ang batang paslit, na buong katapatang nagbukas ng kanyang baon na tinapay at isda at ibinahagi sa mga gutom na kasamahan.

Sa biglaang pagsiklab ng karahasan, ng nag-aalimpuyong lupit ng panunupil sa karapatan ng maliliit at walang lakas, maraming buhay ang nasalanta, laksang iba pa ang nasaktan at malubhang nasugatan habang ang iba'y hinuli at ikinulong. Dahas ng armas ang pinagpasya at nagbunga ng hindi masusukat na pagluluksa, hindi lamang sa mga biktima, kundi sa buong sambayanan.

Sa paghawi ng mga nakakasulasok na usok ng ibat-ibang armas, sa unti-unting pagpawi ng ingay ng mga putok ng baril, tumambad ang maraming katawang nakahandusay. Marami ang nasawi, marami ang sugatan. Ang mga sigaw, ingay at alingawngaw ay nahalinhan ng panaghoy ng pagkagimbal, ng daing ng pagdadalamhati. Ang tinig ng pagkakaisa ng mga aping manggagawa para sa makatarungang pasahod ay tinugon ng hindi maipaliliwanag na kalupitan.

Kabilang sa mga nasawi sa itinuturing na masaker ay ang kabataan na namamahagi ng tubig sa mga manggagawa. Kinitil ang kanyang buhay, kasama ng kanyang pangarap.

Winakasan ang kanyang kinabukasan, kasama ng buhay ng maraming iba pa na ang payak na hangad ay dangal at karapatan para sa maralita.

Si Juancho Sanchez, anak ng isang Pastor, isang aktibong kaanib ng Christian Youth Fellowship ng United Church of Christ in the Philippines (CYF-UCCP), anak ng simbahan, anak ng sambayanan, nag-alay ng buhay kasama ng mga aba – para sa magandang kinabukasan ng maraming iba pa. Ang anak ng isang Pastor na hinubog sa simbahan, binigyang gabay sa tahanan, pinanday sa katotohanan, may matibay na pananampalataya at paninindigan, maagang kinitlan ng buhay at karapatan kasama ng mga manggagawa sa Hacienda Luisita.

Sa marahas na larawan ng Hacienda Luisita, nakaukit ang pangalan ng mga biktima ng karahasan, ng mga manggagawa at inosenteng buhay na inialay sa altar ng paghahangad sa katwiran at kapayapaan. Ang malagim na larawan ng Hacienda Luisita ay may bahid ng dugo ng sambayanan na hindi kailanman ipagwalangbahala at kalilimutan ng lahat ng nagmamahal sa katarungan at katotohanan.

Ang buong United Church of Christ in the Philippines ay nagdadalamhati sa walang katwirang pamamaslang sa mga manggagawa at iba pa – nagluluksa para kay Juancho Sanchez na nasawi sa piling ng mga manggagawa. Ang mga taong simbahan ay dapat manindigan sa panig ng katotohanan at katarungan, sapagkat ang ating Diyos ay naghangad para sa atin ng ganito: "Itinuro na N’ya sa iyo, 0 tao, kung ano ang mabuti. Ito ang nais ni Yahweh: Maging makatarungan ka sa lahat ng bagay, patuloy mong ibigin ang iyong kapwa, at buong pagpapakumbabang sumunod sa iyong Diyos." (Mikas 6: 8)

Ang marahas na karanasan sa Hacienda Luisita ay kasaysayan din ng maraming iba pang manggagawa at aping sektor ng bayan, katulad din ng kabataang si Juancho Sanchez na sagisag ng maraming kabataan sa lipunan na naghahangad at nag-aasam ng magandang kinabukasan para sa marami. Hindi tulad ng mga taong may mapanupil na armas at kapangyarihan na kumatig sa lakas ng mga uring naghahari sa ating bayan, pinili ng mga katulad ni Juancho na maglingkod sa piling ng mga manggagawa.

Habang ang pandarahas at pang?aapi sa mga mahihina at aba ay umiiral, hindi mamamatay ang alaala ng isang anak ng Pastor - si Juancho Sanchez at ng marami pang kabataan na kaakbay at nakikibaka kasama ng mga manggagawa. Umaalingawngaw hanggang ngayon ang tinig ni Yahweh: "Ito ang gusto kong gawin ninyo: "Tigilan na ninyo ang pang-aalipin. Sa halip ay pairalin ang katarungan, Ang mga api'y palayain ninyo at tulungan. Ang mga nagugutorn ay inyong pakainin, patuluyin sa inyong tahanan ang walang tirahan. Yaong mga tao na halos hubad na ay inyong paramntan, ang inyong pagtulong sa mga kasama ay huwag tatalikdan". (Isaias 58: 6?7)

